
1. Introducción

As numerosas evidencias sobre a progresiva degradación ambiental do
planeta orixinaron abundantes iniciativas de organizacións ecoloxistas e ins-
titucións internacionais, como a ONU ou a OCDE, tendentes a controlar
as variables ambientais máis afectadas. Ese esforzo de investigación, denun-
cia e concienciación foi prendendo pouco a pouco nas axendas políticas das
sociedades desenvolvidas e supuxo un forte pulo para o deseño e aplicación
de novas políticas ambientais.

Nun primeiro momento, os obxectivos desas políticas estiveron limitados
ós problemas ambientais máis evidentes e focalizados (particularmente os que
podían ser doadamente vistos e sentidos, como a contaminación das augas ou
a emisión de gases ó ar) e á conseguinte utilización de instrumentos norma-
tivos convencionais. Co paso do tempo, nembargantes, puidéronse compro-
bar as limitacións de adoptar este enfoque dunha maneira exclusiva. 

En primeiro lugar porque comezaron a coñecerse certos problemas
ambientais, como a destrucción da capa de ozono ou o chamado ‘efecto

invernadoiro’, que excedían amplamente o escenario imaxinado por esa polí-
tica tradicional de regulación-control-sanción. En segundo lugar porque ós
problemas de ineficacia da aproximación convencional, isto é, a incapaci-
dade para acadar determinados niveis de calidade ambiental, engadíronse as
moitas dúbidas dos economistas sobre o seu grao de eficiencia económica. 

O debate conseguinte non deixou dúbida ningunha. As políticas
ambientais modernas non renuncian á regulación normativa tradicional,
pero contan para a súa actuación cos denominados instrumentos de mer-
cado e, dentro deles, coa imposición ambiental inspirada no principio de
“quen contamina, paga”. Este é o punto de partida da nosa exposición. A
imposición ambiental é eficaz para controlar moitos dos problemas ambien-
tais actuais e faino dunha maneira eficiente, é dicir, ó menor custo posible.
A partir de aquí, o noso interese céntrase na definición destes instrumentos
e no seu mellor uso posible.

Comezamos así cun epígrafe dedicado a enunciar os principais aspectos
de deseño impositivo ambiental (vínculo co problema ambiental, métodos
de avaliación de dano causado, taxas impositivas aplicables, etc.) e a explicar
o funcionamento práctico e viabilidade desta clase de figuras. O terceiro epí-
grafe ocúpase dos diversos efectos causados pola aplicación da imposición
ambiental. Comprobamos aquí que estes instrumentos impositivos teñen
unha incidencia diversa en termos de competencia, prezos e distribución de
rendas e que todas estas cuestións deben tomarse en conta para non come-
ter erros na súa utilización.

Tamén procuramos extraer conclusións das experiencias comparadas no
ámbito dos países desenvolvidos. O epígrafe 4 ocúpase de describir a reali-
dade na utilización dos impostos ambientais, incluíndo unha tipoloxía xeral
e a súa importancia recadatoria. Ademais faise especial fincapé no funciona-
mento daquelas fórmulas prácticas, como o imposto sueco sobre emisións de
xofre ou a ecotaxa comunitaria proposta, que poden ter unha maior utili-
dade para usuarios potenciais. 

As conclusións do noso traballo recollen a proxección dos materiais ante-
riores en termos de política, na nosa opinión cun interese que excede o que
acostuma a ser habitual neste tipo de exercicios. Porque a revisión de expe-
riencias permítenos comprobar que a imposición ambiental está a xogar un
papel fundamental nunha das propostas de cambio fiscal máis innovadoras

dos últimos anos: a denominada ‘reforma fiscal verde’. A principal novidade
deste modelo reformista é a idea de que os impostos ambientais poden ser
utilizados para protexer o medio e tamén para contrapesar os cortes realiza-
dos na imposición directa, basicamente IRPF e cotizacións sociais, asegu-
rando a recadación e asumindo o papel de alterar os actuais equilibrios
impositivos. 

Este foi o esquema que inspirou as reformas fiscais aplicadas nos países
nórdicos durante a primeira metade dos noventa, o que subxace nas recomen-
dacións da Comisión Europea (1993) no seu libro branco sobre crecemento e
emprego. Pero estas propostas comezan a ser debatidas tamén no resto de
Europa, entendida a súa inmellorable adaptación á conxuntura económica
vixente. Así mesmo España, como se puido apreciar no último proceso elec-
toral, non é allea a esta nova marea reformista. En calquera caso, unha trans-
formación fiscal desta magnitude esixe que se programen con antelación os
cambios imposto a imposto, avaliando a súa aplicabilidade, medindo os seus
efectos e adaptando o seu funcionamento á tradición, cultura e sistema fiscal
do país. Velaí unha boa axenda de traballo para os vindeiros anos. 

2. A imposición ambiental: definición e deseño

2.1. O imposto ambiental

O imposto ambiental pode definirse como un pagamento obrigatorio
que deben realizar os axentes que emiten substancias contaminantes, sendo
calculado pola aplicación dunha taxa impositiva a unha base impoñible rela-
cionada co nivel de descargas ó medio natural. Nótese que a definición evita
calquera referencia ó uso da recadación porque un tributo non pode cualifi-
carse como ambiental polo simple feito de destinar os recursos obtidos a
unha mellora do medio natural. Aceptar isto levaríanos a considerar calquera
imposto como potencialmente ambiental. Por iso hai que fixarse exclusiva-
mente nas características ambientais dos impostos polo lado do ingreso, con
independencia de como se apliquen logo os recursos xerados.

Dando un paso máis na terminoloxía, un imposto ambiental ‘puro’ sería
aquel que medise e gravase directamente as descargas contaminantes ó
medio natural (isto é, un imposto sobre emisións). Sen embargo, na práctica
son moitas máis as figuras impositivas que tamén poden colaborar á reduc-

ción da deterioración ambiental sen tal medición directa. É o caso, por
exemplo, dos impostos aplicados sobre a producción ou o consumo de bens
nocivos para o medio natural. Como veremos máis adiante, estes impostos
ambientais ‘impuros’ teñen importantes vantaxes de aplicabilidade, eficacia
recadatoria e reducido custo administrativo, aínda que a súa racionalidade
ambiental é bastante menor.

2.2. Elementos básicos para o deseño impositivo

2.2.1. O vínculo co problema ambiental

O primeiro aspecto relevante no deseño dos impostos ambientais é a
existencia dun bo vínculo entre o imposto elixido e o problema ambiental
que se pretende solucionar. Que esta relación sexa máis ou menos estreita
depende fundamentalmente do método de avaliación elixido, con dúas
posibilidades:

a) ‘Métodos directos’ que determinan a base impoñible a través de pro-
cedementos directos de cálculo das emisións contaminantes produci-
das. Normalmente os métodos directos facilitan un coñecemento
preciso do dano ambiental producido e permiten definir ben os incen-
tivos ó cambio de conducta. Sen embargo, isto pode non ser sempre
así, en particular cando as emisións se miden en final de proceso.
Nesta situación é recomendable estudiar se a tecnoloxía aplicada pode
experimentar melloras ambientais sen traslado ó final do proceso. De
ser este o caso, ou o imposto modifica o seu sistema de medición ou
a súa eficacia ambiental será reducida. 

b) ‘Métodos indirectos’. En ocasións a medición directa pode orixinar difi-
cultades por razóns tecnolóxicas, pola inexistencia dun bo punto de medi-
ción, ou pola multiplicidade das fontes que deben ser controladas. Neses
casos os impostos ambientais poden recorrer a métodos indirectos ou
obxectivos que determinan a base impoñible empregando indicadores físi-
cos ou económicos que se consideran representativos da deterioración
ambiental producida. Por exemplo, os vertidos líquidos dun fogar pode-
rían ser determinados a partir do seu consumo de auga e este a partir do
número de compoñentes da familia. Así mesmo, o volume de vertidos
dunha empresa podería estimarse dos seus consumos ou doutras variables
como o número de traballadores ou o valor total da súa facturación. 

Dependendo de como se resolvan estas dúas cuestións, o vínculo que
consigamos establecer entre o feito contaminante combatido e o fiscalmente
observado será máis ou menos estreito. Algúns exemplos prácticos permiten
así comprender como pode influír este asunto no funcionamento dos impos-
tos ambientais.

Imposto sobre vertidos líquidos. Supoñamos, en primeiro lugar, que pre-
tendemos deseñar un imposto para reducir o volume de vertidos líquidos
aplicando o principio de “quen contamina, paga”. Sexan contribuíntes as
familias ou as empresas, un bo axuste esixiría que a materia gravada fosen os
propios vertidos, para o que habería que utilizar un método directo de esti-
mación (algún procedemento que permitise realizar a medición na conexión
coa rede de sumidoiros ou en terminais habilitadas). Se ese procedemento
non existise, ou se dubidase da súa aplicabilidade, a alternativa podería ser
unha materia gravable como a auga consumida, indicador dispoñible da
capacidade de contaminación por vertido líquido (canta máis auga limpa
entra, máis debe saír usada). É evidente que, sobre todo no caso das empre-
sas, o vínculo logrado con este segundo deseño sería moito menos perfecto,
posto que pode haber empresas intensivas en consumo de auga cun reducido
nivel de vertidos e viceversa, o que limitaría a capacidade de alterar conduc-
tas do imposto.

No caso en que tampouco fose factible a medición do consumo de auga,
o deseño deste imposto admitiría unha terceira alternativa que podería base-
arse nun método obxectivo puro, calculando os vertidos potenciais segundo
o consumo estimado. O funcionamento dun imposto deste tipo fundamen-
taríase así en dúas hipóteses: a relación auga limpa de entrada/auga sucia de
saída e a asociación entre o consumo real e o estimado. Como é obvio, o vín-
culo existente nesta última opción é moi difuso e imperfecto, o que restaría
racionalidade ambiental á proposta. 

Imposto sobre residuos sólidos urbanos. Como no exemplo anterior, pode-
mos imaxinar vínculos con diferente grao de precisión. Unha primeira solu-
ción podería consistir nunha medición en saída, por exemplo pesando
directamente en recollida. Agora ben, se esta solución non fose factible de
xeito individualizado, unha segunda alternativa sería a recollida condicio-
nada ó uso dun determinado tipo de bolsas, aplicando o imposto nos actos
de compra destas. Así, a máis residuos, máis bolsas serían necesarias e máis
impostos se soportarían na súa compra. Como terceira solución sería posible

175



vincular o imposto coas pesadas nos vertedoiros ou incineradoras, de
maneira que a maior volume, maior pagamento fiscal e maiores cotas ratea-
das entre os diferentes cidadáns. Neste último caso parece evidente que se
dilúen os incentivos individualizados ó cambio de conducta na xeración dos
residuos, polo que o vínculo elixido resultaría pouco eficaz. 

Imposto sobre as emisións de dióxido de xofre (SO2). O primeiro problema
que este imposto ocasiona é a amplitude dos feitos potencialmente grava-
bles, incluíndo producción de electricidade, transporte, etc. Por iso, unha
primeira estratexia podería consistir en limitar un campo de incidencia tan
extenso, gravando soamente os sectores máis contaminantes1. A partir de
aquí poden utilizarse diversas solucións, desde o imposto puro sobre emi-
sións ó deseño obxectivo baseado, por exemplo, no número de traballadores
ou no volume de facturación das industrias. Unha opción intermedia sería
empregar os datos cuantitativos e cualitativos de consumo de combustibles
fósiles para estimar as emisións ocasionadas.

Os exemplos considerados permiten comprender de que modo unha
sucesión de hipóteses máis ou menos precisas dan pé a impostos ambientais
máis ou menos eficaces. Estes tránsitos non son estraños a calquera sistema
fiscal, pero advirten das precaucións necesarias para non entregar a imposi-
ción ambiental a argumentos de simplicidade e eficacia recadatoria que xus-
tifican as exaccións de carácter estrictamente fiscal, pero non as de natureza
correctora. 

2.2.2. Impostos ambientais sobre emisións e sobre productos

No instante en que se decide a materia gravada, o feito impoñible, o
método de estimación da base e o vínculo co problema ambiental, determí-
nase a estructura da imposición ambiental. Atendendo ás ditas característi-
cas, os impostos ambientais poden ser clasificados en:

a) Impostos sobre emisións, que utilizan métodos directos de estimación
da base impoñible, definindo unha boa relación entre o feito fiscal-
mente observado e a conducta ambiental negativa. Moitas veces esas

figuras gardan unha escasa relación co sistema tributario vixente, por
canto responden a un deseño ‘ex novo’ á marxe da imposición indi-
recta tradicional e incluso da administración tributaria xeral, sendo
normalmente establecidos, determinados e xestionados por axencias
de protección do medio natural e non polas autoridades fiscais.

b) Impostos sobre productos, que utilizan métodos indirectos ou obxec-
tivos para o cálculo da base impoñible, diferenciándose segundo
sometan inputs de procesos productivos ou outputs de consumo final.
Os impostos ambientais sobre inputs someten bens cun uso que ten
efectos ambientais non desexados e que son materias primas ou inter-
medias para a producción. O seu deseño pode basearse no input en si
mesmo ou nalgunha das súas características, por exemplo un imposto
sobre combustibles fósiles no primeiro caso ou sobre o carbono que
contén cada combustible no segundo. Polo contrario, os impostos
sobre outputs gravan os consumos finais que xeran consecuencias
ambientais negativas. O seu formato habitual é o dos impostos espe-
cíficos, aínda que tamén se poden concretar mediante tipos diferen-
ciados nas fórmulas IVE, onde o feito impoñible é a venda dun
determinado producto ós consumidores.

As vantaxes dos impostos ambientais sobre productos asócianse basica-
mente a uns custos de aplicación reducidos, posto que calculan as bases a
partir de información facilmente dispoñible para o sector público, utilizan
procedementos administrativo-liquidatorios preexistentes e son máis sinxe-
los e baratos de recadar que os seus homónimos sobre emisións2. Por outra
banda, a súa valoración dependerá fundamentalmente da súa eficacia e
racionalidade ambientais, é dicir, da correlación que consigan establecer
entre a utilización dos productos e o problema ambiental considerado. Se
este vínculo fose remoto, os impostos sobre producto fallarían nos seus
obxectivos ambientais, co risco engadido de introducir distorsións no com-
portamento dos axentes.

2.2.3. As taxas impositivas

A tarifa dun imposto ambiental pode ser definida considerando o crite-
rio de eficiencia económica (isto é, coa minimización dos custos de cada
nivel de calidade ambiental), ou segundo a cantidade de contaminación
emitida polo suxeito pasivo.

Taxa única para todos os contaminadores. Ante problemas ambientais uni-
formes, nos que a localización dos contaminadores non é relevante3, o crite-
rio de eficiencia económica esixe a utilización de taxas impositivas únicas. As
taxas únicas garanten a adecuada distribución de responsabilidades de des-
contaminar entre os axentes contaminadores, ademais de facilitar a aplica-
ción e xestión dos impostos ambientais.

Taxa variable entre contaminadores segundo a súa localización. Seguindo
co criterio de eficiencia, unha excepción á utilización de taxas ambientais
únicas produciríase con problemas ambientais non uniformes onde os con-
taminadores xeran diferentes danos segundo a súa localización xeográfica4.
Neste contexto, os contaminadores que ocasionen maiores efectos ambien-
tais negativos deben enfrontarse a maiores taxas impositivas e viceversa. O
problema é que a aplicación destas taxas individualizadas xera elevados cus-
tos de cálculo e administración, de xeito que as ganancias que se perseguen
en termos de eficiencia poden verse fortemente reducidas por outras vías.

Taxa variable segundo o nivel de emisións. Agora outros criterios guían a
definición das taxas impositivas ambientais. En xeral, estas taxas introdú-
cense para potenciar unha maior aceptación social do imposto, ó gravar máis
en termos absolutos e relativos a quen máis deterioración ambiental oca-
siona ou ó protexer a sectores económicos clave. Obviamente, esta técnica
orixina unha inaxeitada distribución de responsabilidades de control da con-
taminación entre os distintos axentes, ineficiente tanto desde unha perspec-
tiva de primeiro óptimo como desde unha aproximación sub-óptima. Neste
caso, a tarifa pode definirse cunha:

a) Taxa crecente segundo o nivel de emisión, que persegue gravar máis ós
máis contaminadores e acentuar os incentivos para a reducción conti-
nuada da deterioración ambiental.

b) Taxa decrecente segundo o nivel de emisión, que habitualmente
reflicte uns obxectivos ambientais secundarios en relación a outros de
natureza económica que se poden relacionar con cuestións de conco-
rrencia internacional, de defensa do emprego e de protección a un
determinado sector ou rexión.

2.2.4. A afectación da recadación ambiental

Os ingresos obtidos polos impostos ambientais poden ter ou non un des-
tino predeterminado dentro do orzamento público. Así distínguese entre:

a) Impostos ambientais afectados, nos que a recadación ten unha aplica-
ción prefixada a un determinado obxectivo ambiental, como a depura-
ción dos vertidos líquidos urbanos. A afectación clarifica a relación
gasto-ingreso e a actuación do gobernante, subliñando en certa medida
o carácter ambiental do imposto e probablemente conseguindo un
maior apoio social5. Os seus principais problemas, nembargantes,
encóntranse no risco de sobre-investimento ou infra-investimento deri-
vado de asumir obxectivos concretos, sobre todo cando a recadación
non sexa coñecida e estable, e na predominancia dunha finalidade
financeira que pode ir en detrimento da eficacia ambiental do imposto.

b) Impostos ambientais non afectados, onde as vantaxes e dificultades
dos impostos afectados actúan en sentido contrario, cunha salvidade.
Agora a recadación ambiental obtida podería utilizarse con obxectivos
de reforma fiscal, substituíndo de feito impostos distorsionantes por
ambientais. En todo caso, esta estratexia podería facer primar nova-
mente os obxectivos recadatorios sobre os ambientais.

2.2.5. A aplicabilidade dos impostos ambientais

É evidente que a maior ou menor viabilidade práctica da imposición
ambiental ten unha forte relación cos aspectos de deseño ós que nos temos
referido. Non obstante, a aplicabilidade da imposición ambiental tamén está
moi condicionada por outros factores de índole administrativo-institucional
que son moi importantes para o éxito de calquera mudanza fiscal.

Integrabilidade administrativa no sistema fiscal. O primeiro que se debe
considerar son as posibilidades de integración dos impostos ambientais nos
sistemas fiscais vixentes. Canto maior sexa o aproveitamento das técnicas e
mecanismos fiscais existentes, menores serán os problemas derivados dos
seus procedementos de cálculo, liquidación e xestión. Desde este punto de
vista, son evidentes as vantaxes de traballar con impostos simples, que utili-
cen métodos indirectos de estimación partindo da definición de feitos impo-
ñibles comúns a figuras non ambientais, e que teñan unha estructura de
tarifas fixa e xeograficamente uniforme.

Elevada capacidade recadatoria. Este criterio oponse en certa medida ós
de efectividade ambiental e eficiencia económica (internalización da exter-
nalidade), sobre todo se a introducción dun imposto ambiental depende da
contía da súa recadación e da súa estabilidade temporal. A busca de impos-
tos ambientais cun marcado perfil recadatorio pode facilitar a definición
doutras políticas de intervención máis intensas, pero actúa deliberadamente
contra o deseño de impostos eficientes desde un punto de vista ambiental e
económico.

Aceptación social. Un factor relevante no éxito da imposición ambiental
é a resposta do ámbito sociolóxico-institucional sobre o que debe incidir. Por
un lado, actores e receptores da política ambiental poden adoptar actitudes
estratéxicas fronte á súa implantación: os gobernos utilizando a imposición
ambiental en beneficio propio a través da mercadotecnia política, as organi-
zacións ecoloxistas demandando maior intensidade nos instrumentos apli-
cados, e os axentes gravados exercendo influencia como grupos de interese.
En todo caso, é probable que os impostos ambientais teñan unha maior
aceptación social cando contribúan a sanear o medio degradado e non xeren
un forte incremento da presión fiscal. Ás veces estes dous fenómenos están
claramente relacionados, como cando a recadación dun imposto se utiliza
para financiar actuacións ambientais que deberían ser introducidas polo

axente gravado. Tamén se favorecerán os impostos simples e con menores
custos de cumprimento.

Asignación xurisdiccional factible. En principio, a atribución xurisdiccio-
nal dos impostos ambientais debería corresponderse cos efectos espaciais da
deterioración ambiental. Esta conclusión dedúcese dos resultados da teoría
do federalismo fiscal, que afirma que os bens públicos (neste caso a calidade
ambiental) han de ser asignados preferentemente por unidades xurisdiccio-
nais que esgoten os seus efectos. Sen embargo, en moitos casos non é posi-
ble aplicar esta prescrición por restriccións institucionais (ausencia dunha
xurisdicción mundial para a xestión de problemas ambientais globais, impo-
sibilidade de descentralización a grande escala por elevados custos de xes-
tión, etc.). Neste contexto a mellor solución é atribuír os impostos
ambientais específicos ó nivel xurisdiccional máis próximo, entre todos os
existentes ou entre os que se consideran viables.

Compatibilidade coas tendencias de reforma fiscal. Por último, outra res-
tricción institucional que ha de terse moi en conta refírese ó enganche dos
impostos ambientais co modelo fiscal imperante. A falla de sintonía neste
caso revelaría un deseño pouco meditado e probablemente conduciría ó fra-
caso destas figuras.

Se nos fixamos, a maioría dos argumentos aquí apuntados traslocen a
existencia dunha certa incompatibilidade entre os criterios de eficiencia eco-
nómico-ambiental e de viabilidade práctica. Esta é unha realidade á que
nunca poderemos substraer as reformas fiscais de perfil ambiental. Polo
tanto, a solución a tal trade-off deberá ser determinada polas persoas que
toman as decisións políticas en cada proxecto reformista, facendo explícita a
natureza dos tributos utilizados: primordialmente ambiental cando a efecti-
vidade económico-ambiental sexa preponderante, primordialmente finan-
ceira e pragmática cando o sexa o criterio de viabilidade. 

3. A avaliación dos efectos da imposición ambiental

3.1. Efectos microeconómicos

Aquí referímonos fundamentalmente ós cambios de comportamento
derivados do uso de instrumentos correctores vía prezos nas políticas

ambientais. A propia racionalidade da imposición ambiental esixe que os
contaminadores reaccionen ante as modificacións nos prezos relativos a que
se enfrontan, producíndose unha ganancia de eficiencia económica pola
corrección dun fallo de mercado (externalidade negativa). Sen embargo, un
mal deseño impositivo pode facer que axentes non relacionados directa-
mente coas emisións que hai que controlar sufran a incidencia do imposto e
modifiquen o seu comportamento, ocasionándose entón unha perda de efi-
ciencia económica.

As modificacións de comportamento teñen que ver fundamentalmente
coa incidencia legal ou de impacto do imposto e cos procesos de translación
da carga impositiva. Cando a translación non sexa posible é fácil que, cun
deseño axeitado, o imposto actúe de forma efectiva, modificando hábitos de
consumo de bens ambientalmente nocivos, incentivando cambios operati-
vos na producción ou levando á selección de novas tecnoloxías. Isto tamén
acontecerá cando a translación exista pero sexa anticipada e contemplada
polo regulador. Todos os efectos mencionados poden producirse sobre
empresas ou sobre consumidores, como ocorre na modificación de certos
consumos intermedios ou finais, na operación de procesos contaminantes
(modos de uso de maquinaria ou vehículos de transporte) e na adopción de
tecnoloxías máis favorables ambientalmente (utilización de máquinas máis
eficientes desde un punto de vista enerxético).

Cando o obxectivo do imposto sexa reducir o consumo dun certo pro-
ducto contaminante, os cambios de comportamento serán maiores canto
maior sexa o traslado a prezos do imposto e canto máis elevada sexa a elas-
ticidade prezo da demanda. Obviamente a magnitude desta elasticidade está
relacionada coa presencia de bens substitutivos e co horizonte temporal con-
siderado. Por exemplo, un imposto que grave as emisións contaminantes do
sector eléctrico levará a un incremento do prezo da electricidade, impulsará
un menor consumo eléctrico pola existencia de substitutivos como o gas
natural, e a reacción será maior no longo prazo ó ser entón posible unha
renovación da maquinaria utilizada.

Polo tanto, neste caso os efectos sobre o comportamento dos axentes
serán adecuados cando o imposto incremente o prezo dun ben sucio con alta
elasticidade prezo. Para iso convén que o imposto se aplique o máis preto
posible do producto no que se pretende incrementar o prezo e que o seu
campo de acción sexa específico (para potenciar a substituibilidade) e sos-
tido no tempo.

Cando o obxectivo do imposto sexa incentivar o desenvolvemento e
introducción de tecnoloxías limpas, o seu éxito dependerá das posibilidades
de expansión e dispoñibilidade destas tecnoloxías, do deseño impositivo e
das posibilidades de translación da carga fiscal. En particular, deben prefe-
rirse impostos con taxas elevadas que incentiven o comportamento dese-
xado, minimizando as posibilidades de translación cara a adiante ou cara a
atrás. En todo caso, o encarecemento dos productos a causa da imposición
ambiental (a translación cara a adiante) pode levar tamén á busca ou adop-
ción de novas tecnoloxías limpas por parte dos productores para así evitar
perdas de cota de mercado, especialmente no medio e longo prazos.
Finalmente, aínda que o desenvolvemento de tecnoloxías limpas ha de con-
seguirse no ámbito empresarial, o cambio tecnolóxico pode ser inducido fis-
calmente tanto sobre empresas como sobre consumidores finais.

3.2. Efectos macroeconómicos

Desde unha perspectiva macroeconómica a imposición ambiental pode
xerar efectos sobre variables económicas fundamentais. En primeiro lugar, é
probable que se produzan alteracións á alza no nivel de prezos da economía.
Tal modificación de prezos explícase polo necesario carácter corrector dos
impostos ambientais, aínda que a consideración dos custos sociais da activi-
dade económica pode levar a tensións e espirais inflacionistas no curto prazo.
Nunha situación na que o control dos prezos constitúe un obxectivo básico
de política económica, é recomendable introducir os impostos ambientais
dun xeito gradual e evitando a súa translación abusiva a prezos.

A imposición ambiental tamén pode afectar á senda de crecemento da
economía e, de feito, a análise destes efectos é un tema de interese preferente
para economistas e reguladores. Neste sentido, tense incidido especialmente
na análise dos cambios inducidos na concorrencia e o emprego, cuestións
potencialmente importantes en sectores económicos tradicionais con pobres
indicadores ambientais.

É probable que os procesos de internalización de custos leven á reduc-
ción do output de certos sectores económicos polas perdas de concorrencia
ante outras actividades ou ante productores estranxeiros. Este último caso
pode ser particularmente pernicioso, ó ocasionarse un custo económico sen

contrapartidas ambientais6. Obviamente, isto ocasionará efectos negativos
sobre o nivel de emprego e investimento, aínda que a crecente importancia
dada ás cuestións ambientais proporciona novas oportunidades para activi-
dades económicas emerxentes e poderíanse compensar parcial ou totalmente
as perdas anteriores.

En xeral, as consideracións macroeconómicas limitaron o alcance da
imposición ambiental. En particular, o temor ás perdas de crecemento eco-
nómico, concorrencia e emprego levou ós reguladores a actuar con precau-
ción. En primeiro lugar, promovendo o uso da recadación ambiental para
potenciar o crecemento económico e o emprego, no sentido indicado pola
teoría do dobre dividendo da imposición ambiental7. En segundo lugar,
minimizando os riscos económicos da imposición ambiental a través de
exencións e compensacións xenerosas a sectores intensivos en emisións con-
taminantes, dirixindo preferentemente as medidas fiscais a modificar os
hábitos dos consumidores finais con influencia ambiental.

3.3. Aspectos distributivos

A pesar de que o interese da literatura neste asunto foi escaso ata o
momento, existen abundantes razóns para preocuparse polos efectos da
imposición ambiental sobre a distribución da renda. Primeiramente, a pro-
pia natureza dalgúns dos bens susceptibles de seren afectados pola imposi-
ción ambiental fai que os aspectos distributivos desempeñen un papel
importante na definición das políticas. En efecto, non é estraño que a impo-
sición ambiental eleve o prezo dos bens necesarios (auga, electricidade, etc.),
orixinando así efectos negativos desde un punto de vista distributivo. Así
mesmo, a propia integración da imposición ambiental nos sistemas fiscais
pode producir riscos distributivos. De feito, a imposición ambiental acos-
tuma introducirse de forma neutral, substituíndo impostos directos progre-
sivos por impostos indirectos.

Por tanto, requírense medidas que eliminen ou minimicen os efectos
regresivos da imposición ambiental. Estas medidas poden facer máis factible
a aplicación dos impostos ambientais, ademais de permitiren respectar os
obxectivos de xustiza social desexados polas políticas públicas.

A reducción dos efectos distributivos negativos da imposición ambiental
pode levarse a cabo a través de distintas alternativas. As medidas poden actuar
sobre a propia estructura interna dos impostos ambientais, seleccionando
aqueles nos que exista unha certa relación entre o pagamento fiscal e a capaci-
dade económica do contribuínte. Tamén poden establecerse compensacións
directas individuais ós afectados, mediante transferencias directas de renda ou
mediante a reducción no pagamento doutros impostos. Por último, as com-
pensacións poden ser indirectas e xenéricas, por exemplo gravando a activi-
dade contaminante e subvencionando as súas alternativas limpas.

3.4. A avaliación da incidencia

En primeiro lugar temos que distinguir entre a avaliación dos efectos da
imposición ambiental desde unha perspectiva ‘ex-ante’ ou ‘ex-post’.
Obviamente, é preferible a segunda opción ó termos entón completa certeza
sobre os resultados que se producen. Sen embargo, a necesidade destas ava-
liacións xorde maioritariamente no momento da discusión e deseño dos
impostos ambientais, co que son precisas as aproximacións ‘ex-ante’. 

O obxectivo fundamental destes exercicios de avaliación económica debe
ser contrastar, na práctica, as vantaxes sinaladas pola teoría en relación cos
impostos ambientais. Para iso é fundamental estimar os beneficios ambien-
tais conseguidos (en termos de reducción de emisións e da súa subseguinte
valoración), a recadación ambiental e a distribución desta entre os axentes.

As alternativas metodolóxicas para o cálculo da incidencia da imposición
ambiental ‘ex ante’ son numerosas e forman parte do instrumental de uso
habitual na ciencia económica. Aquí referímonos de forma resumida a
algúns métodos comunmente usados neste campo, en particular ós modelos
input-output e de equilibrio xeral e ás estimacións con datos micro.

a) Modelos input-output. A partir das táboas input-output, con informa-
ción detallada sobre as dependencias intersectoriais existentes nunha economía,

é posible coñecer os efectos orixinados pola introducción dun imposto
ambiental aplicado nunha fase productiva ou nun sector económico deter-
minado. Os modelos input-output son especialmente apropiados para esti-
mar as modificacións de prezos e os efectos ambientais (novas emisións)
causados pola imposición ambiental.

A grande vantaxe dos métodos input-output é a elevada desagregación
sectorial que presentan, aínda que isto esixe o uso de coeficientes tecnolóxi-
cos constantes. Esta é unha asunción moi forte, especialmente ó analizar os
efectos de instrumentos que se supón deben actuar sobre a estructura tec-
nolóxica da economía, o que na práctica limita a súa aplicación ó cálculo de
efectos de impacto no curto prazo.

b) Modelos de equilibrio xeral. Estes modelos permiten superar moitos
dos problemas anteriores. O seu obxectivo é analizar os efectos de cambios
determinados esoxenamente sobre os equilibrios dos distintos mercados que
compoñen a economía, informando dos efectos sobre as principais variables
económicas. Dados os valores calibrados dos parámetros estructurais do
modelo, é posible calcular o equilibrio da economía baixo políticas tributa-
rias de control ambiental.

Dentro desta aproximación distinguimos os modelos de equilibrio xeral
aplicados, que usan habitualmente datos procedentes de táboas de contabi-
lidade social (datos input-output e sobre consumidores finais) e os modelos
dinámicos de equilibrio xeral. Os primeiros permiten unha elevada desagre-
gación pero ignoran os custos de transición ó equilibrio, mentres que a espe-
cificación dinámica dos segundos fai complexa a desagregación pero
considera o proceso de transición.

c) Estimacións con datos micro. O cálculo dos efectos da imposición
ambiental a partir de datos microeconómicos industriais está relativamente
limitado pola ausencia de información fiable e continua. Nembargantes, as
enquisas sobre gastos familiares existentes en moitos países permiten estimar
a resposta dos consumidores finais ante os cambios nos prezos relativos
inducidos pola imposición ambiental. Estas estimacións poden referirse ó
consumo dun único ben (co cálculo das elasticidades prezo corresponden-
tes) ou poden reflectir as relacións cruzadas entre os prezos dos bens (sistema
completo de demanda). A segunda alternativa é obviamente máis complexa
pero garante uns resultados máis acordes coa realidade.

As vantaxes da estimación con datos micro son múltiples. Modelízase o
comportamento dos axentes, co que os efectos incentivadores do imposto
poden ser analizados explicitamente. Ademais pódense subministrar medi-
das de benestar e analizar os efectos distributivos do imposto. Como limita-
cións cómpre citar a parcialidade da análise, só válido no curto prazo e para
un grupo de axentes económicos, e a imposibilidade de calcular moitos dos
efectos da imposición ambiental.

4. Os impostos ambientais na práctica8

4.1. A utilización dos impostos ambientais na OCDE

Desde principios dos anos oitenta a imposición ambiental non deixou de
ampliar a súa presencia nos países desenvolvidos. O repertorio de figuras
impositivas de carácter ambiental é cada vez maior, formando parte do ins-
trumental estándar os impostos sobre envases non retornables sobre residuos
líquidos e sólidos ou sobre emisións de dióxido de carbono á atmosfera. Este
último imposto sobre as emisións de CO2, xeralmente instrumentado no
consumo de combustibles fósiles, constitúe un elemento fundamental nas
discusións sobre política ambiental e fiscal en moitos países da OCDE desde
comezos dos anos noventa.

Á diversidade de todas estas experiencias tratan de aproximarnos os
cadros 1 e 2, resumindo parte da información contida nos últimos informes
da OCDE (1994 e 1995). O cadro 2 enumera algúns impostos ambientais
específicos utilizados polos países da OCDE coa pretensión de ilustrar as
enormes posibilidades que permite este mecanismo de intervención, por
suposto sen esgotar as fórmulas que poderían utilizarse. O cadro 2 reflicte a
utilización das figuras ambientais máis importantes no mesmo ámbito xeo-
gráfico, deixando fóra impostos de perfil máis xeral e cun vínculo ambiental
menos preciso (caso dos impostos que gravan a electricidade ou os vehícu-
los de transporte).

As cinco primeiras categorías do cadro 2 refírense a impostos sobre emi-
sións, calculados de forma directa ou indirecta. Nas dúas primeiras colum-
nas figuran os impostos que gravan as descargas de óxidos de xofre, nitróxeno

e carbono (SO2, NOx e CO2), os precursores da choiva ácida e do cambio
climático respectivamente. O feito impoñible na terceira columna é o ruído
causado polos aeroplanos en zonas próximas ós aeroportos, a contaminación
de medios acuáticos na cuarta columna, e na quinta o depósito de lixo en
vertedoiros ou incineradoras. A última columna refírese á diferenciación
impositiva de gasolinas, coa que o regulador tenta beneficiar á alternativa
máis limpa (gasolina sen chumbo), someténdoa a un nivel impositivo
menor.

O que semella incuestionable á vista da información que presentan
estes cadros é que as fórmulas de imposición ambiental non son unha
novidade no noso contorno institucional e que conceden unha ampla
gama de posibilidades de actuación para a política ambiental de calquera
estado moderno, ó que debemos engadir os recursos adicionais que pro-
porcionan. O cadro 3 resume a evolución da recadación ambiental en rela-
ción ó conxunto dos ingresos fiscais nos países da OCDE. Como pode
comprobarse, o peso relativo da imposición ambiental medrou considera-
blemente nos últimos anos, tanto de media (non ponderada) como na
maioría dos países.

Cadro 1
ALGÚNS IMPOSTOS AMBIENTAIS ESPECÍFICOS NA OCDE

Aceites lubricantes

Baterias

Bolsas plásticas

Envases non retornables de bebidas

Fertilizantes

Halóns e CFCs

Materiais virxes ou sen refinar

Pneumáticos

Papel non reciclado

Pesticidas

Finlandia, Holanda

Bélxica, Canadá, Dinamarca, Portugal, Suecia

Islandia, Italia

Bélxica, Canadá, Dinamarca, Finlandia, Noruega

Austria, Finlandia, Suecia

Australia, Dinamarca, EUA

Dinamarca

Austria, Canadá, Portugal

Bélxica, Francia

Bélxica



4.2. Algúns impostos representativos

Para a análise do funcionamento práctico da imposición ambiental esco-
llemos algunhas experiencias que nos pareceron especialmente ilustrativas,
dentro das amplas posibilidades dispoñibles. A selección guiouse funda-
mentalmente polo elevado grao de viabilidade das figuras contempladas,
ademais de pola cobertura dos campos de aplicación máis significativos. 

189

Cadro 2
EXPERIENCIAS NA APLICACIÓN DE IMPOSTOS AMBIENTAIS

NOS PAÍSES DA OCDE

ALEMAÑA

AUSTRIA

BÉLXICA

CANADÁ

DINAMARCA

EUA

ESPAÑA

FINLANDIA

FRANCIA

HOLANDA

IRLANDA

ISLANDIA

ITALIA

XAPÓN

NORUEGA

NOVA CELANDIA

PORTUGAL

SUECIA

SUÍZA

REINO UNIDO

SO2, NOx CO2
Ruído

(avións)
Vertidos
líquidos

Residuos
sólidos

Diferenciación
combustibles



4.2.1. A imposición contra a acidificación: Suecia

Desde xaneiro de 1991 Suecia conta cun imposto sobre producto apli-
cado a certos combustibles fósiles con contido de xofre e utilizados para a
xeración de enerxía. A presencia dunha relación estable entre características
do combustible e emisións reais, xunto á existencia dun mecanismo de devo-
lución de pagamentos fiscais para aqueles axentes que reducisen as emisións
por medio de tecnoloxías limpas, definen a esta figura como un imposto
sobre emisións con estimación indirecta. O imposto persegue a consecución
da importante reducción de emisións de óxidos de xofre decidida por Suecia
ó mínimo custo posible.

Cadro 3
EVOLUCIÓN DA IMPOSICIÓN AMBIENTAL NA OCDE1

ALEMAÑA

AUSTRIA

BÉLXICA

CANADÁ

DINAMARCA

EUA

ESPAÑA

FINLANDIA

FRANCIA

HOLANDA

IRLANDA

ISLANDIA

ITALIA

XAPÓN

NORUEGA

NOVA CELANDIA

PORTUGAL

SUECIA

SUÍZA

REINO UNIDO

1990 1996 Diferencia

5,44

4,00

3,83

7,17

2,27

4,79

4,91

7,46

6,26

10,54

7,63

5,13

0,73

9,51

4,74

10,74

7,00

5,77

4,64

1,32

6,08

5,19

5,10

9,01

2,43

6,75

4,91

10,78

8,88

9,54

6,07

6,12

2,32

10,47

3,95

11,35

7,90

6,15

5,00

1,61

0,64

1,19

1,27

1,84

0,16

1,96

0,00

3,32

2,62

-1,00

-1,56

0,99

1,59

0,96

-0,79

0,61

0,90

0,38

0,46

0,29

Media OCDE 5,69 6,49 0,80

Notas:
1 Todas as cifras indican porcentaxes sobre a recadación total do país.

Fonte: Gago e Lavandeira (1999)



O imposto sueco sobre as emisións de SO2 busca a reducción dos fenó-
menos de choiva ácida que ocasionan importantes danos ecolóxicos a bos-
ques, lagos e vexetación, así como efectos destructivos sobre edificios e
outras construccións humanas. As dificultades para obter información sobre
os custos ambientais destas emisións fixeron que as taxas impositivas se
determinasen en función dos custos de desulfuración do combustible en
cuestión así como do premio pagado no mercado por combustibles con
menores contidos de xofre. Dado que o imposto foi introducido como parte
dun paquete de reformas do sistema fiscal sueco, a súa recadación non está
afectada.

Este imposto semella ter influído nos mercados de forma substancial. Os
contidos medios de xofre dos combustibles reducíronse e mellorouse a efi-
ciencia dos mecanismos de reducción de emisións. Como consecuencia, a
recadación do imposto resentiuse debido ós grandes efectos de incentivación
introducidos, caendo significativamente por debaixo das prediccións gober-
namentais de ingresos. Por último, a administración do imposto é moi sim-
ple porque utiliza os mesmos sistemas que as regulacións ambientais
existentes.

4.2.2. A imposición sobre emisións ás augas: Holanda

Os impostos e taxas empregados en Holanda para o control da calidade
das augas están en funcionamento desde 1969. A xestión ambiental divídese
entre o goberno central (augas marítimas e ríos e canles principais) e os
denominados Consellos Locais de Augas, aínda que todas estas institucións
aplican similares instrumentos económicos. A diferencia radica en que a
recadación obtida con estes instrumentos polos consellos debe cubrir os cus-
tos de saneamento das augas, actuando por tanto a modo de taxas. A axen-
cia estatal tamén debe afectar a súa recadación a certos usos,
fundamentalmente subsidios para investimentos nas empresas contamina-
doras e compensacións a víctimas da contaminación.

Os contaminadores pagan tributos que reflicten o número de equivalen-
tes de contaminación emitidos. Os contaminantes incluídos no sistema son
principalmente aqueles que impoñen unha demanda extraordinaria de osí-
xeno nas augas, aínda que tamén se consideran as emisións de metais pesa-
dos. O nivel de gravame por equivalente varía entre as distintas institucións

porque cada Consello debe financiar totalmente as súas actividades con estes
instrumentos. O sistema funciona co establecemento de cotas fixas a fami-
lias e pequenas empresas. As empresas de tamaño medio poden solicitar
medición directa ou pagar de acordo a unha estimación indirecta. Por
último, empresas con grandes emisións pagan segundo as medicións reais da
cantidade e concentración de emisións.

En comparación con outros países europeos, a tributación holandesa
neste campo é relativamente elevada e duplicouse entre 1980 e 1992. De
feito, considérase que a melloría experimentada nos niveis de calidade
ambiental das augas de Holanda débese en boa medida a isto. Como sub-
producto, a afectación da considerable recadación destes tributos parece que
produciu unha provisión excesiva de instalacións de tratamento, tanto en
empresas (vía subvencións) como en consellos.

4.2.3. A imposición sobre os residuos sólidos: Dinamarca 

O imposto dinamarqués sobre residuos sólidos foi introducido en 1987,
sufrindo modificacións na definición da base impoñible e unha elevación
das taxas impositivas a comezos dos anos noventa. Os seus obxectivos son a
reducción do volume de residuos xerados, a potenciación da reciclaxe e de
productos con períodos de vida máis longos. A base impoñible está deter-
minada polo peso dos residuos subministrados ós vertedoiros e incinerado-
ras, aínda que o recuperado destas instalacións supón unha reducción da
base. O taxa impositiva é diferente dependendo da recepción dos residuos
por vertedoiros ou incineradoras e a súa recadación non está afectada.

Os efectos de incentivo conseguidos co imposto son resaltables, cunha
caída significativa do subministro de residuos a vertedoiros e incineradoras
e un aumento na súa recuperación. Como resultados negativos destaca o
incremento das deposicións ilegais. 

4.2.4. Imposición sobre o CO2: as propostas da Unión Europea

O proxecto máis ambicioso para o establecemento dun imposto ambien-
tal europeo foi proposto, por vez primeira, pola Comisión Europea en 1992.

O imposto gravaría a enerxía e as emisións de dióxido de carbono e foi dese-
ñado para controlar as emisións europeas de CO22 e así conseguir os obxec-
tivos establecidos no cumio de Río dese mesmo ano. A proposta establecía
que a figura sería unha combinación, en igual proporción para o marco de
referencia [un barril de petróleo de calidade estándar (BPE)], dun imposto
sobre o contido de carbono dos combustibles fósiles e un imposto sobre
todas as formas de enerxía non renovables. Así, combustibles como o carbón
estarían suxeitos a dúas taxas impositivas, mentres que a enerxía nuclear
soportaría unicamente a taxa correspondente ó imposto enerxético.

A Comisión pretendía introducir este imposto en 1993, alcanzando
unha taxa equivalente ós dez dólares por BPE no ano 2000, recadación reci-
bida integramente polos gobernos dos estados membros. A proposta tamén
consideraba a conveniencia de utilizar os ingresos fiscais para reducir outros
impostos en vez de incrementar o gasto público (non afectación), coa posi-
bilidade de declarar exentos a un número de sectores intensivos en enerxía
para protexer a concorrencia internacional da Unión. En calquera caso, a
desconformidade de certos estados co aumento do poder fiscal da Unión ou
cos seus potenciais efectos negativos sobre o crecemento económico blo-
queou, ata hoxe, a introducción deste imposto. 

5. Conclusións: a reforma fiscal verde

Todo o que se acaba de expor xa permite afirmar que a imposición
ambiental é un dos instrumentos con futuro dentro do deseño da política
fiscal moderna. Non obstante, para demostrar que estamos a falar de algo
coherente e serio cómpre inserir os impostos ambientais no modelo xeral de
reforma fiscal que lles dá amparo e sentido. Porque os impostos ambientais
forman parte dunha nova proposta de cambio fiscal, denominada ‘reforma
fiscal verde’, que propón a incorporación masiva da imposición ambiental
no sistema impositivo, asignándolle o papel central de contrapesar os cortes
realizados na imposición persoal sobre a renda e nas cotizacións sociais. 

De feito, os exemplos de impostos ambientais que describimos antes non
son casos illados, senón parte de programas ambiciosos de reforma fiscal
integral do tipo que acabamos de mencionar. En particular, un bo número
de países do norte de Europa [Suecia (1990), Noruega (1992), Dinamarca

193



(1994), Holanda (1995) e Finlandia (1997)] puxeron en marcha reformas
fiscais verdes durante a pasada década. Estas ambiciosas propostas marcan, sen
dubida, un camiño de enorme interese para o resto dos países do continente. 

Sinteticamente, os elementos comúns a estas experiencias son múltiples
e variados. En primeiro lugar, insístese na reducción da imposición directa a
través dunha caída das taxas impositivas marxinais sobre a renda. En
segundo lugar, comparten unha tendencia a suavizar a fiscalidade que incide
sobre a creación de emprego, con diversas propostas de reducción das coti-
zacións sociais empresariais. Finalmente, a perda recadatoria causada polos
recortes na imposición directa é compensada con tributos de contido
ambiental a través de varios procedementos. Primeiro, coa adaptación dos
impostos enerxéticos tradicionais ó argumento ambiental e o incremento da
súa contía. Tamén coa incorporación de novos impostos ambientais puros
con maior ou menor especificidade. Por último, coa corrección dos trata-
mentos preferenciais da imposición directa tradicional, para non incentivar
comportamentos lesivos co medio natural.

O anterior permite comprobar con bastante claridade a triple finalidade
deste esquema reformista. Primeiramente un obxectivo económico-fiscal,
que consiste en reducir as perdas de eficiencia causadas polas elevadas taxas
marxinais e polas faltas de neutralidade do sistema. Ademais, un obxectivo
estrictamente ambiental, para o que se incide na utilización de novas figuras
desta natureza. Finalmente, un obxectivo económico-laboral co que se
replica fielmente o modelo de política fiscal defendido pola Comisión
Europea (1993) no seu libro branco sobre crecemento, concorrencia e
emprego: apoio á xeración de emprego coa reducción da súa fiscalidade e
compensación das perdas recadatorias con impostos ambientais. 

Sen entrar en detalles, así cabe definir o denominado modelo de reforma
fiscal verde. O cadro 4 adianta como se concretaría na práctica por fases e
contidos. Distinguimos así unha primeira fase na que ás propostas de reduc-
ción da imposición directa séguelles unha adaptación da imposición indi-
recta ó argumento ambiental. Nunha segunda fase prodúcese a
incorporación progresiva de novas figuras impositivas con obxectivos
ambientais predominantes. A terceira fase define os sistemas compensatorios
que deben resolver os problemas distributivos, de concorrencia e deslocali-
zación de actividades que puideran xerarse no proceso reformista.

A xeito de resumo, do que estamos a falar é de novas figuras impositivas
que asumen como prioridade o obxectivo de modificar as conductas
ambientais máis perniciosas. Pero, como acabamos de ver, non se trata de
figuras puntuais, máis ou menos enxeñosas e aparentes, senón de poderosos
instrumentos de intervención pública con capacidade de alterar conductas.
Aínda máis, poden formar parte dunha nova proposta de cambio fiscal, a
reforma fiscal verde, sinalando un camiño novo e moi próximo ó existente
nos sistemas fiscais do mundo desenvolvido.

Cadro 4
O MODELO DE REFORMA FISCAL VERDE

Esquema xeral

Asignación dun papel estratéxico á imposición ambiental. Ademais dos
obxectivos ambientais (dividendo ambiental), atribúeselle o obxectivo fiscal de
alterar o ‘tax mix’ en substitución da imposición directa, nun modelo con reca-
dación estable que persegue a reducción das distorsións impositivas (dividendo
económico-fiscal).

Fases e contidos

I. Revisión e limpeza do sistema fiscal existente, con incorporación de impos-
tos ambientais recadatorios:

• Con propostas de substitución das taxas marxinais máximas no IRPF e/ou
cotizacións sociais por impostos ambientais capaces de manter a recada-
ción

• Readaptando a carga da imposición indirecta, sobre todo a que grava a
enerxía, os novos argumentos ambientais (carga en función do nivel de
emisións contaminantes)

• Eliminando solucións fiscais tradicionais negativas en termos ambientais
(basicamente exencións por reinvestimento, amortizacións aceleradas e
desgravacións por adquisición de equipos que non teñen en conta os efec-
tos ambientais da tecnoloxía aplicada)

II. Incorporación progresiva de novos impostos ambientais ‘puros’ no
ámbito da imposición indirecta (impostos sobre pesticidas, aceites, fertilizantes,
envases non retornables, etc.):

III. Incorporación simultánea de sistemas de compensación para os grupos
de contribuíntes e os sectores industriais máis prexudicados, utilizando instru-
mentos fiscais (exencións) e programas de recuperación de custos con subven-
cións ou incentivos fiscais para investimentos en tecnoloxías limpas, actuacións
de rexeneración e saneamento, etc.

